
DEBOLESSE.





Quello tale decantôu

Pe Animale raxunôu,

Che frà i tanti Esseri creæ

O ven dito o ciù perfetto,

Pe-a so gran fragilitae

Sempre o l’hà qualche diffetto.



Povea nostra Umanitæ!

Basta vive in Societæ

Per convinçise, che semmo

(E de ræo se n’accorzemmo!)

Un impasto d’Ambizion,

De Superbia, Presunzion,

D’Egoismo e Vanitæ.....

Povea nostra Umanitæ!



Chi di vizj no ve parlo

D’importanza conseguente,

Ma de Debolesse ciarlo,

Che se vedde giornalmente,

Cioè, diffetti, che tutti emmo,

Da-o ciù ao meno quanti semmo,

Che ne i atri descrovimmo

E in noî atri mai vedemmo,

Me ghe metto mì pe-o primmo.



Doppo questa mæ premessa

E sincera confescion,

Prego a vostra gentilessa,

Diffettoso comme son,

A sentî, se, (comme spëo)

Diggo debolmente o vëo.

